
   Шăварса шывпа, илеме савса,

Ӳстерсеччĕ эп чечексем.

Хам çинчен манса, сар хĕре савса,

Иртсе кайрĕ ман яшлăх çулĕсем.



Чечеке савса, киленсе пăхса,

Татаймарăм çав хăй ани çинчен.

Сар хĕре савса, питĕ вăтанса,

Калаймарăм çав юрату çинчен.



Çитрĕ кĕркунне, шанчĕç чечексем,

Пахчара текех çук илем.

Çитрĕç черетпе ватлăх кунĕсем,

Кăвар пек çунать ман чĕрем.



Çитес çул каллех акăп чечексем,

Илеме курса савăнĕ чĕре.

Таврăнмаççĕ çав яшлăх кунĕсем,

Савас çук текех сар хĕре.



Юратан пулсан, тусăм, ан вăтан

Юрату çинчен калама.

Унсăрăн ман пек ӳкĕнĕн кайран,

Ан вăтан яш чух юратма.

